
శ్రీహనుమత్కృతా  శ్రీరామస్తుతిః

నమో రామాయ హరయే విష్ణవే  ప్రభవిష్ణవే   ।
ఆదిదేవాయ దేవాయ పురాణాయ గదాభృతే ॥ ౧॥
విష్టరే  పుష్పకే నిత్యం నివిష్టాయ  మహాత్మనే ।
ప్రహృష్ట  వానరానీక జుష్ట పాదామ్బుజాయతే ॥౨॥
నిష్పిష్ట రాక్షసేన్ద్రాయ  జగదిష్ట విధాయినే ।
నమః సహస్ర శిరసే సహస్ర చరణాయ చ ॥ ౩॥
సహస్రాక్షాయ  శుద్ధాయ  రాఘవాయ చ విష్ణవే  ।
భక్తార్తి  హారిణే తుభ్యం సీతాయాః పతయే నమః ॥ ౪॥
హరయే నారసింహాయ దైత్యరాజ  విదారిణే ।
నమస్తుభ్యం వరాహాయ దంష్ట్రోద్ధృత   వసున్ధరే  ॥ ౫॥
త్రివిక్రమాయ   భవతే బలి యజ్ఞ విభేదినే ।
నమో వామన రూపాయ నమో మన్దర  ధారిణే ॥౬॥
నమస్తే మత్స్య రూపాయ త్రయీ  పాలన కారిణే ।
నమః పరశురామాయ క్షత్రియాన్త  కరాయ తే ॥ ౭॥
నమస్తే రాక్షసఘ్నాయ నమో రాఘవ రూపిణే ।
మహాదేవ మహాభీమ మహాకోదణ్డ భేదినే ॥౮॥
క్షత్రియాన్తకరక్రూర   భార్గవ  త్రాస  కారిణే ।
నమోఽస్త్వ హిల్యాసన్తాప హారిణే చాప హారిణే ॥౯॥
నాగాయుత వలోపేత తాటకా దేహ హారిణే ।
శిలా కఠిన విస్తార వాలివక్షో విభేదినే ॥ ౧౦॥
నమో మాయామృగధ్వంస కారిణేఽజ్ఞాన  హారిణే ।
దశస్యన్దన  దుఃఖాబ్ధి శోషణాగస్త్య రూపిణే ॥ ౧౧॥
అనేకోర్మి సమాధూత సముద్రమద  హారిణే ।

మైథిలీ  మానసామ్భోజ భానవే లోక సాక్షిణే ॥ ౧౨॥
రాజేన్ద్రాయ  నమస్తుభ్యం జానకీ పతయే హరే ।
తారక బ్రహ్మణే  తుభ్యం నమో రాజీవ లోచన ॥ ౧౩॥
రామాయ రామ చన్ద్రాయ  వరేణ్యాయ సుఖాత్మనే ।
విశ్వామిత్ర ప్రియాయేదం  నమః ఖర విదారిణే ॥ ౧౪॥
ప్రసీద  దేవ దేవేశ భక్తానామభయప్రద  ।
రక్ష మాం కరుణా సిన్ధో రామచన్ద్ర  నమోస్తుతే ॥ ౧౫॥
రక్ష మాం వేద వచసామప్యగోచర రాఘవ ।
పాహిమాం కృపయా రామ శరణం త్వాముపైమ్యహమ్  ॥ ౧౬॥
రఘువీర మహామోహమపాకురు మమాధునా ।
స్నానే చాచమనే భుక్తౌ జాగ్రత్స్వప్న  సుషుప్తిషు ॥ ౧౭॥
సర్వావస్థాసు  సర్వత్ర పాహిమాం రఘునన్దన  ।
మహిమానం తవస్తోతుం కః సమర్థో జగత్త్రయే  ॥ ౧౮॥
త్వమేవ త్వన్మహత్త్వం వై జానాసి రఘునన్దన  ।
అతస్తే శరణం యామి సర్వభావేన సర్వదా ॥ ౧౯॥
ఇతి స్కన్దపురాణాన్తర్గతా   శ్రీహనుమత్కృతా  శ్రీరామస్తుతిః  సమాప్తా ।

